
Uunga siunnersuut: Danskisut innuttaassuseqarneq pillugu inatsisip Kalaallit Nunaanni 

atuutilersinneqarnerat pillugu Namminersorlutik Oqartussat peqquneqarnissaannut 

akuerissagaat pillugu Inatsisartut aalajangiinerat.  

(Isumaginninnermut, Suliffeqarnermut, Ineqarnermut, Attaveqaasersuutinut, 

Isorliunerusunullu Naalakkersuisoq) 

 

 

Saqqummiussissut 

(Isumaginninnermut, Suliffeqarnermut, Ineqarnermut, Attaveqaasersuutinut, 

Isorliunerusunullu Naalakkersuisoq) 

 

Siullermeerneqarnera 

 

 

Namminersorlutik Oqartussat ulloq 2. februar 2026, Danmarkimiit Nunani Allamiunut 

Akuunerulersitsinermullu Ministereqarfimmit allakkamik tigusaqarpoq, matumani qallunaatut 

innuttaassuseqarneq pillugu inatsisip allanngortinneqarnera pillugu inatsisit assigiinngitsut 

Kalaallit Nunaannut atulersinneqarneri pillugit peqqussutip missingiutaani Naalakkersuisut 

oqaaseqaataat noqqaassutigineqarput.. 

 

Qallunaatut innuttaassuseqarneq pillugu inatsit Kalaallit Nunaannut atuuttoq inatsimmik 

nalunaarut nr. 2307, 8. december 2020-meersukkut kingullermik nalunaarutigineqarpoq.  

 

Inatsimmik nalunaarut atuuttoq piffissami 25. juni 2014-miit 13. december 2016-mut 

allannguutinik imaqarpoq, Kalaallit Nunaannilu peqqussuteqarnikkut nr. 1677-ikkut 24.  

november 2020-mi atuutilersinneqarluni. 

 

Danmarkimi naalagaaffimmi innuttaassuseqarneq pillugu inatsimmi atuuttumi 

kingusinnerusukkut arlalinnik allannguisoqarpoq, taakku killeqarfinnut aalajangersakkanut 

tamarmik ilaapput, taakkulu kunngip peqqussutaatigut Kalaallit Nunaannut 

atuutilersinneqarsinnaallutik.  

 

Naalagaaffimmi tamarmiusumi naalagaaffiup innuttaassuseqarneq pillugu maleruagassartai 

tunngaviusumik aamma inatsisitigut tunngaviatigut assigiittariaqaraluarput, taamaalilluni 

naalagaaffimmi tamarmi qallunaatut innuttaassuseqarnerup inatsisitigut sunniutai 

atuutsilissapput. Pingaaruteqarpoq Danmarkimi aamma Kalaallit Nunaanni naalagaaffimmi 

innuttaassuseq pillugu maleruagassat assigiiaartut pigineqarnissaat, innuttaassuseqarneq 

pisinnaatitaaffinnik pisussaaffinnillu tunniussisarnera pissutigalugu, taakkulu 

naalagaaffeqatigiinnermi tamarmi atuuttuupput. 

 

Peqqussummi missingiunneqartumi  inatsimmik nalunaarut nr. 2307, 8. december 2020-

meersoq nutarterneqassasoq siunnersuutigineqarpoq, taamaaliornikkut Kalaallit Nunaanni 

Danmarkillu akornanni naapertuunnerusumik qallunaatut innutaassuseqarneq pillugu 

inatsimmik atuutilersitsisoqassalluni.  

 

Kalaallit Nunaanni suut atulersinneqassanersut nalilersorneqarnerani, Kalaallit Nunaanni 

pissutsit eqqarsaatigineqarsimapput. 

Kalaallit Nunaanni danskisut innuttaassuseq pillugu inatsimmik nutarterineq isumaqarpoq 

maleruagassat Danmarkimi atuuttut assingusunngorlugit annertunerusumik 

naleqqussarneqassasut. Tamanna qulakkeerinnippoq, danskisut innuttaassusillit 

naalagaaffimmi tamarmi assigiinnik tunngaviusumik pisinnaatitaaffeqarlutillu 

pisussaaffeqassasut. 

Tamatuma saniatigut nutarterinerup kingunerissavaa Danmarkimi inatsisit nutaat, soorlu 

innuttaassusermik arsaarinnissinnaaneq, meeqqat innuttaassusaat kiisalu qinnuteqarnermi 

akitsuutit pillugit aalajangersakkat, aamma Kalaallit Nunaanni atuutilersinneqassasut. 

Kisianni aalajangersakkat ilaasa kalaallit pissusiinut naleqqussarneqarnissaat 

eqqarsaatigineqarpoq. Assersuutigalugu inatsisartut tunngaviat pillugu nalliuttorsiornermi 

peqataasussaatitaaneq aammalu innuttaassuseq pillugu misilitsinneq, Kalaallit Nunaanni 

najugaqartunut atuutinngillat. Tamanna isumaqarpoq naalagaaffeqatigiinnermi 

inatsisilerinikkut assigiinnerulernissaq anguneqassasoq, aammalu sumiiffinni immikkut 

pissutsit suli eqqarsaatigineqassasut. 

 

Allannguutit sukumiinerusumik tulleriiaarneqarnissaannut aalajangiinissamut  siunnersuummi 

nalunaarsuutit innersuussutigineqarput. Oqaaseqaatit uku saqqummiullugit aalajangiinissamut 

siunnersuut Inatsisartunit  suliarilluarneqarnissaanut ingerlateqqippara. 


